
Дневни билтени

 На 28.02.2021 околу 21.40 часот на улица „120“ во Тетово, полициски службеници од
СВР Тетово ги лишиле од слобода М.М.(18) од Тетово и П.Ѓ. (18) од тетовско Јегуновце,
затоа што им била пронајдена марихуана. По документирање на случајот ќе следува
соодветен поднесок.

 
На 29.02.2021 во 13.25 часот на магистралниот пат Ростуше-Маврово, на место викано
„Жировнички мост“, полициски службеници ги привеле Л.Б.(27) и Б.Т.(40), двајцата од
Р.Албанија, кои биле со патничко моторно возило „мерцедес“ со албанска национална
ознака, управувано од Л.Б., бидејќи кај совозачот Б.Т. била пронајдена марихуана.
Лицата се предадени на полициски службеници од Полициска станица Гостивар за
понатамошна постапка.

 
На 28.02.2021, по претходна пријава, полициски службеници од СВР Струмица извршиле
контрола во с.Банско, струмичко, при што било констатирано дека Д.И.(57) и А.И.(54) од
с.Банско организирале свадбена веселба на нивниот син Е.И.(26), на која присуствувале
околу 300 гости, со што постапило спротивно на член 206 од Кривичниот законик.
Свадбата била прекината, а по целосно документирање на случајот, ќе биде поднесена
кривична пријава по член 206 од Кривичниот законик – „непостапување според
здравствените прописи за време на епидемија“. За настанот бил известен Јавен
обвинител.  

 
На 28.02.2021 во 11.40 часот во СВР Куманово било пријавено дека на крстосница од
бул. „Трета Македонска ударна бригада“ и ул.„Видое Смилевски-Бато“ во Куманово се
случила сообраќајна незгода помеѓу патничко моторно возило „шкода октавија“ со
кумановски регистарски ознаки, управувано од Б.К.(27) од Куманово и патничко
моторно возило „сеат леон“ со кумановски регистарски ознаки, управувано од Г.М.(53)
од Куманово. Во незгодата, Г.М. се здобил со тешки телесни повреди, констатирани во
Ургентен центар Куманово. Извршен бил увид на местото на настанот од увидна екипа
од СВР Куманово.

 
На 28.02.2021 во периодот од 08.00 до 16.00 часот на подрачјето на Одделението за
внатрешни работи Гевгелија била спроведена акциска контрола над возачи кои
управуваат возила со брзина поголема од дозволената. Притоа, биле откриени 10
прекршоци, за кои на возачите им биле изречени соодветни санкции.

Истиот ден во периодот од 09.00 до 15.00 часот на подрачје на Одделението за
внатрешни работи Валандово била спроведена акциска контрола над возачи кои
управуваат возила со брзина поголема од дозволената, при што биле констатирани 8
прекршоци, од кои 6 по акциската контрола и 2 останати прекршоци, кои биле
соодветно санкционирани.

 
На 28.02.2021 во 16.00 часот во СВР Штип било пријавено дека на ул.„Партизанска“ во
Виница, трактор со винички регистарски ознаки, управуван од Г.И.(44) од с.Калиманци,
виничко, се превртел на коловозот. Во незгодата Г.И. се здобил со тешки телесни
повреди, констатирани во Комплексот клиники „Мајка Тереза“. Извршен бил увид на
местото на настанот од увидна екипа на Полициско одделение Виница.

 
На 28.02.2021 во 12.00 часот во Полициската станица Аеродром, С.Р.(62) од Скопје
пријавил дека на булевар „Јане Сандански" во Скопје бил каснат од куче скитник.

 
На 28.02.2021 во 17.55 часот во СВР Тетово било пријавено дека на регионалниот пат
Гостивар-с.Градец, на влез за с.Врапчиште, патничко моторно возило „сеат“ со скопски
регистарски ознаки, управувано од М.Џ.(24) од с.Добридол, гостиварско, излетало од
коловоз. Во незгодата со тешки телесни повреди се здобил М.А.(23) од с.Добридол, а со
телесни повреди се здобил возачот и уште еден сопатник на возраст од 16 години,
констатирани во Медицински центар Гостивар. Извршен бил увид на местото на настанот
од екипа на Полициската станица Гостивар.

 
На 28.02.2021 во 21.30 часот во с.Трубарево, скопско, полициски службеници од СВР
Скопје сопреле патничко моторно возило „шкода“ со скопски регистарски ознаки,
управувано од Д.К.(31) од Куманово, а совозач бил А.Ј.(33) од Скопје. При преглед во
возилото биле пронајдени предмети од претходно извршена тешка кражба. Двајцата
биле лишени од слобода поради постоење основи на сомнение за сторено кривично дело
тешка кражба. Заедно со предметите тие биле предадени во Полициската станица Гази
Баба и во извршениот разговор изјавиле дека тешката кражба ја извршиле истиот ден
од вагон на Железничката станица во Трубарево. По целосното документирање ќе следи
соодветен поднесок.

 
На 28.02.2021 во 13.30 часот во СВР Охрид било пријавено дека на крстосница помеѓу
улиците „Јане Сандански“ и „Димитар Влахов“ во Охрид, Р.Р.(25) од селото Врбјани,
општина Дебарца, управувајќи мопед „априлија“, изгубил контрола и паднал на
коловозот. Во незгодата, мотоциклистот се здобил со тешки телесни повреди,
констатирани во болницата „Св.Еразмо“. По овластување на Јавен обвинител, увид на
местото на незгодата извршила екипа од СВР Охрид.

 
На 28.02.2021 во периодот од 08.00 до 16.00 часот на автопатот Штип - Миладиновци
(од клучка Кадрифаково до клучка Преод), полициски службеници од Полициското
одделение за безбедност на патниот сообраќај Свети Николе спроведоа акциска
контрола на возачи кои управуваат возила со брзина поголема од пропишаната. Притоа,
биле констатирани 13 прекршоци и на возачите им биле изготвени прекршочни платни
налози.

 
На 28.02.2021 во 13.30 часот во СВР Охрид било пријавено дека на магистралниот
пат Охрид - Кичево, во близина на селото Песочани, општина Дебарца, патничко возило
„шевролет“ со струшки регистарски ознаки, управувано од М.М.(78) од Струга, изгубило
конртола и излетало од патот. Во незгодата, возачот се здобил со тешки телесни
повреди, додека со телесни повреди се здобиле сопатниците Д.М.(63) од струшкото село
Лабуништа и Д.Ф.(24) од Струга, констатирани во болницата „Св.Еразмо“ во Охрид. По
овластување на Јавен обвинител, на местото на незгодата увид извршила екипа од СВР
Охрид.   

 
На 27.02.2021 од 18.00 до 24.00 часот на гостиварското подрачје била спроведена
акциска контрола за брзина во која биле откриени и законски санкционирани 23
прекршоци.13 прекршоци биле констатирани на автопатот Гостивар-Тетово, во близина
на Тумчевишка клучка, од кои 4 пречекорувања биле за над 70 километри на час, а 9 од
50 до 70 километри на час. Десет прекршоци, пак, биле откриени со употреба на
таканаречен „ноќен радар“ на улица „Илинденска“ во Гостивар, а пречекорувањата биле
за 10 до 50 километри на час. На сите прекршители изготвени им се поднесоци и тие ќе
се соочат со законски предвидените парични глоби и други санкции. 

СВР Охрид поднесе кривична пријава против С.Ѓ.(36) од Охрид поради постоење основи
на сомнение за сторени пет кривични дела „тешка кражба“ и едно кривично дело „тешка
кражба во обид“ и против Џ.М.( 62) од Охрид поради постоење основи на сомнение за
сторено кривично дело ,,прикривање”. Во периодот од 23.09.2019 до 02.02.2020, С.Ѓ. на
различни локации во Охрид, на ул.,,Железничка“, ул.,,АСНОМ“, ул.,,Галичица“, ул.,,Даме
Груев“, ул.,,Богомилска“, со физичка сила влегувал во објектите и одзел различни
предмети, додека второпријавениот по многу ниска цена купувал од предметите иако
знаел дека потекнуваат од кривични дела.

 
СВР Тетово поднесе кривична пријава против Н.Е.(33) од с. Долно Палчиште, тетовско,
поради постоење основи на сомнение за сторено кривично дело „пренесување заразна
болест“. На 30.09.2020, полициски службеници го забележале пријавениот како се
движи во село Палчиште, со што постапил спротивно на издадено решение за
задолжителна самоизолација во период од 24.09.2020 до 07.10.2020 година.

 
Одделение за внатрешни работи Гостивар поднесе кривична пријава против З.Џ.(42) од
Гостивар поради постоење основи на сомнение за сторено кривично дело
„непостапување според здраствените прописи за време на епидемија“. На 12.02.2021,
полициски службеници извршиле контрола и не го пронашле на локацијата каде требало
да биде во изолација.             

 
Одделението за внатрешни работи Кратово поднесе кривична пријава против А.Д.(32) од
Кратово поради постоење основи на сомнение за сторено кривично дело
„непостапување според здравствените прописи за време на епидемија“. На 03.02.2021
во Кратово, пријавениот постапил спротивно на протоколите за време на епидемија од
коронавирус (КОВИД 19) прогласена на територија на Република Северна Македонија,
вршејќи јавен превоз на патници, превезувал повеќе патници од предвидените.
                               

 
На 28.02.2021 во 21.30 часот на улица „Ѓорче Петров“ во Куманово, полициски
службеници од СВР Куманово од слобода го лишиле С.Г.(30) од Куманово затоа што при
преглед кај него била пронајдена прашкаста материја. Тој бил приведен во полициска
станица и по целосно документирање на случајот  против  него ќе биде  поднесена
соодветна пријава.

 
На 01.03.2021 во 02.40 часот на ул.„Мајка Тереза“ во Скопје, В.К.(34) од Скопје се
однесувал агресивно кон полициски службеници кои извршувале службени дејствија.
Против него ќе биде поднесена соодветна пријава. 

 
На 28.02.2021 во 13.40 часот во СВР Струмица било пријавено дека на место викано
„Софилари“ - Струмица настанал пожар при што била опожарена нискостеблеста шума и
трски. Пожарот бил локализиран од екипа на Територијалната противпожарна единица
Струмица, а повредени лица нема.

 
На 01.03.2021 околу 03.00 часот во СВР Скопје било пријавено дека во населба Илинден
настанал пожар во куќа сопственост на З.П.(51), при што опожарена била кровната
конструкција. Од екипа на Бригадата за противпожарна заштита пожарот бил изгаснат, а
повредени лица нема. Извршен е увид.  

 
На 28.02.2021 околу 20.45 часот во СВР Скопје, И.С.(31) од Куманово, вработен како
такси возач во компанија од Скопје, пријавил дека, додека превезувал две лица со
патничко возило „фолксваген“ со скопски регистарски ознаки, тие со закана му одзеле
пари и мобилен телефон. Се преземаат мерки за расчистување на случајот.  

 
На 01.03.2021 во 07.00 часот во Полициската станица Гази Баба, 50-годишна жена од
Скопје пријавила дека околу 01.30 часот, додека била во Дом за штитеници „Ранка
Милановиќ“, каде е сместена со нејзините две деца, дошол нејзиниот вонбрачен партнер
Е.Б.(34) и физички ја нападнал неа и нејзините деца. Се преземаат мерки за
расчистување на случајот.

 
На 01.03.2021 во 02.30 часот во СВР Скопје, А.А.(22) од Скопје пријавил дека на
28.02.2021 околу 22.25 часот пред маркет на подрачје на Сингелиќ бил физички
нападнат од Е.Ј. и уште неколку лица. Се преземаат мерки за расчистување на случајот.

 
На 28.02.2021 во 22.00 часот СВР Скопје, Н.Ј.(20) од с.Брест,скопско, пријавил дека
околу 20.20 часот на подрачје на Бит Пазар бил физички нападнат од две лица поради
недоразбирање во сообраќајот. Се преземаат мерки за расчистување на случајот.

 
ОВР Кавадарци поднесе кривична пријава против И.Д.(38) поради постоење основи на
сомнение за сторено кривично дело „неовластено производство и пуштање во промет на
наркотични дроги, психотропни супстанции и прекурсори“. На 29.05.2020, полициски
службеници извршиле претрес во дом и помошни простории кај И.Д., во два објекти на
правно лице, кои ги користи, како и викенд куќа покрај Тиквешко езеро, при што
пронашле и одзеле кокаин, пари и воздушна пушка „Гамо“ со калибар 4.5 мм за која не
приложил дозвола.

 
ОВР Кичево поднесе кривична пријава против З.Б.(39) од Кичево поради постоење
основи на сомнени за сторено кривично дело ,,неовластено производство и пуштање во
промет наркотични дроги, психотропни супстанции и прекурсори“. На 02.02.2020 во
Кичево, полициски службеници извршиле претрес во дом и други помошни простории на
пријавениот, при што пронашле и одзеле: семки канабис, предмети со остатоци од
хероин и т.н.„бонг“ со присуство на тетрахидроканабинол.

 
СВР Штип поднесе кривична пријава против И.Р.(27) и С.Д.(29), двајцата од Штип,
поради постоење основи на сомнение за сторено кривично дело „овозможување на
употреба наркотични дроги“. И.Р. набавил хероин и на 06.09.2020, заедно со С.Д., во
домот на С.Д. биле затекнати од полициски службеници како користат хероин, кој им
бил одземен.

 
СВР Тетово поднесе кривична пријава против Б.И.(57) од Тетово поради постоење
основи на сомнение за сторени кривични дела „узурпација на недвижности“ и
„бесправно градење“. Б.И., во својство на инвеститор, во текот на 2020 во Тетово, на
катастарска парцела сопственост на Република Северна Македонија, без одобрение за
градба од надлежен орган од општина Тетово изградил објект со што узурпирал државно
земјиште со површина од 117 метри квадратни.

 
Регионален центар за Гранични работи Исток во соработка со Полициската станица
Делчево поднесе кривични пријави против Г.Е.(29) и Ф.Ц.(31), двајцата државјани на
Р.Турција, поради постоење основи на сомнение за сторено кривично дело
„фалсификување на исправа“. На 24.02.2021 на Граничен премин „Делчево“,
пријавените на увид доставиле ПЦР тест издаден од лабораторија од Скопје, за кој по
извршената проверка во лабораторијата во Скопје било утврдено дека бил
фалсификуван.

